Thema: Y Wladfa, Cymry yn Ariannin 

Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl, baner y ddwy wlad.
Yn y flwyddyn 1865 hwyliodd dros gant a hanner o Gymry, yn ŵyr, gwragedd a phlant, o Lerpwl i wlad newydd ddiffaith yn Ne America. Rhan o batrwm ymfudo mawr oedd hwn ac aethant yno i osgoi tlodi a gormes landlordiaid. 
Sleid 2: Llong: Y Mimosa

Pobl galed a phenderfynol oedd y Cymry hyn a hwyliodd ar y llong Mimosa, ac er iddyn nhw gyrraedd gwlad ddiffaith ddigysur  trwy chwys a llafur fe lwyddon nhw  i greu  cymdeithas newydd. 
Bu gweithio caled ar y tir sych i’w droi yn ffrwythlon a'i drosglwyddo i'w disgynyddion sydd hyd heddiw yn byw yn y rhan honno o'r Ariannin a elwir ym Mhatagonia.
Sleid 3: Map yn dangos Chubut

Yn fuan wedi ymsefydlu yno penderfynodd yr ymfudwyr eu bod am fod yn deyrngar i'w gwlad newydd hefyd. Er cadw cysylltiad â'r "hen wlad" daethant yn Archentwyr brwd, ond fe ddewison nhw gadw traddodiadau'r "hen wlad", sef Cymru.
Sleid 4: Llun o ‘Lais yr Andes’.

Dros y blynyddoedd cyhoeddwyd llawer o lyfrau yn Gymraeg a Saesneg yn ymwneud â hanes y Wladfa a chyfieithwyd amryw i'r Sbaeneg. Yn ogystal cyhoeddwyd papur newydd y Wladfa, y Drafod, yn ddi-dor ers dros ganrif ac yn Nhachwedd 1998 dechreuwyd cyhoeddi'r cylchlythyr Llais yr Andes ar gyfer dysgwyr Cwm Hyfryd ac mae'n dal i ymddangos.

Sleid 5: Llun o bobl Patagonia yn dathlu Gŵyl y Glaniad.
Heddiw, ar ôl 150 o flynyddoedd mae pobl nad oes ganddyn nhw unrhyw gysylltiad â Chymru yn cyd-ddathlu Gŵyl y Glaniad ar Orffennaf 28 bob blwyddyn. Bu Dr Geraldine Lublin, darlithydd mewn Sbaeneg sy'n enedigol o'r Ariannin yn ymchwilio i hanes yr ardal. Dwedodd hi, 

"Gŵyl y Glaniad yw gŵyl fwyaf arwyddocaol Cymry'r Wladfa ac mi fydd (neu fe roedd dibynnu pryd chi’n gwneud y gwasanaeth)  2015 yn nodi 150 o flynyddoedd ers i'r fintai gyntaf o Gymry ymsefydlu ym Mhatagonia. Gwelais fod Rhaglaw Chubut, Y Cadfridog Alejandro Conesa, wedi annerch yn nathliad Gŵyl y Glaniad ym 1900 gan ddweud: 'Rhaid i ni gofio bod popeth sydd yn Chubut heddiw'n ddyledus i'r grŵp hwnnw o 153 o bobl a laniodd ym Mhorth Madryn 35 o flynyddoedd yn ôl'.
Sleid 6: Eisteddfod y Wladfa
Mae pobl y Wladfa yn uno hefyd yn un o uchafbwyntiau'r flwyddyn, sef yr Eisteddfod fawr a gynhelir yn Nhrelew. Yn ystod y flwyddyn cynhelir nifer o eisteddfodau bach a mawr mewn gwahanol ardaloedd.
Sleid 7: Llun o Capel Bethesda, Y Gaiman.
Fe aeth pob math o bobl i Batagonia. Cofiwch ei fod yn fyd heb ffôn na thrydan nac awyren. Roedd y fordaith yn dri mis a mwy. Unwaith roedd pobl wedi cyrraedd yno roedden nhw’n aml yn colli cysylltiad â’u teuluoedd nôl yng Nghymru am flynyddoedd lawer. 

Un o’r rhai aeth i Batagonia yn weddol gynnar oedd  David Bowen a’i wraig Mary Anne Williams. Yn 1875 ymfudodd David, Mary Anne a’u plant i’r Wladfa.

Yn gynnar yn 1878 aethant i’r Gaiman lle adeiladodd David Bowen dŷ cerrig wrth droed y bryniau. Tua dechrau gaeaf 1879 symudodd y teulu eto, i dyddyn yn y Dyffryn Uchaf, ardal a enwyd wedi hynny yn Drebowen. Pan adeiladwyd capel roedd David Bowen yn aelod ohono ac yn un o’r swyddogion. Cyn hir cafwyd lleoliad newydd i’r capel hwnnw a rhoddwyd yr enw Bethesda arno. Llanwodd David Bowen swyddi pwysig fel diacon ac Ysgrifennydd Eglwys Bethesda.

Bu David Bowen farw 16 Tachwedd 1920 yn 76 mlwydd oed. Mewn erthygl goffa iddo yn rhifyn Tachwedd 1920 o’r Drafod papur newydd Cymraeg Patagonia, dywedwyd ei fod wedi gwneud ‘.....ei orau i ddatblygu’r Wladfa yn dymhorol, moesol, a chrefyddol…. gwladgarwr a chymydog hynod gymwynasgar a pharod, cymeriad gwastad, tawel, serchog a hoffus’.
Sleid 8: Yr adnodau isod
Roedd y Cymry cyntaf a aeth i Batagonia eisiau bywyd gwell a bywyd newydd. Roedden nhw eisiau dianc o’r tlodi oedd yng Nghymru a hefyd gwarchod eu mamiaith a’r traddodiadau Cymreig gan eu bod yn credu eu bod o dan fygythiad. Roedden nhw eisiau gwneud eu gorau yn eu cartref newydd, a rhan o’r gorau hwnnw oedd adeiladu capeli fel rhan o’u haddoliad draw ym Mhatagonia. Roedd yr adnodau yma o’r Beibl siŵr o fod yn gyfarwydd i nifer fawr o’r sefydlwyr cynnar,
....... meddyliwch bob amser am beth sy'n wir ac i'w edmygu — am beth sy'n iawn i'w wneud, yn bur, yn garedig ac yn anrhydeddus — hynny ydy, popeth da ac unrhyw beth sy'n haeddu ei ganmol.  A bydd y Duw sy'n rhoi ei heddwch gyda chi.(Philipiaid 4:8-9)

Mae’r ffydd Gristnogol yn aml wedi cael dylanwad positif iawn ar fywydau pobl ar draws y byd, nid yng Nghymru yn unig. Cofiwn felly fod erbyn hyn o leiaf ugain mil (20,000) o bobl ym Mhatagonia sydd â’u gwreiddiau yng Nghymru.
· Gweddïwn: Ein Tad, Diolchwn i Ti am ofalu am y Cymry dewr aeth allan i Batagonia ar y Mimosa. Diolch eu bod wedi llwyddo i ymsefydlu mewn gwlad ddieithr a gwahanol iawn i Gymru. Diolch eu bod wedi gweld yn dda i adeiladu capeli ac ysgolion yn eu cartref newydd, a’u bod wedi mynd yno â’r bwriad o fyw bywyd gwell. Helpa ni i gofio dy fod Ti bob amser eisiau’r gorau i bobl, ac eisiau ni i anelu at yr hyn sy’n bur, yn garedig ac yn anrhydeddus. Helpa ni i gofio mai ohonot ti mai pob daioni yn deillio. Amen.

